
	1.
	Անհրաժեշտությունը

	
	ՀՀ կառավարության 26.10.2023թ. թիվ 1871-Լ որոշմամբ հաստատված՝  հակակոռուպցիոն ռազմավարությունից բխող 2023-2026 թվականների գործողությունների ծրագրով նախատեսվել է ներդնել գնումների գործընթացներին պետական բարձրաստիճան պաշտոնյաների և նրանց ընտանիքի անդամների, վերջիններիս հետ փոխկապակցված անձանց ուղղակի և անուղղակի մասնակցությունը բացառող համակարգ: Համակարգի ներդրման սկզբունքները ներառվել են գնումների օրենքում փոփոխությունների կատարման կոնցեպտում, որը քննարկվել է պատվիրատուների, գործարար համայնքի և քաղ. hասարակության ներկայացուցիչների հետ: Կոնցեպտը հավանության է արժանացել նաև ՀՀ վարչապետի կողմից:
	Նշվածի շրջանակում մշակվել է սույն նախագիծը, որով առաջարկվում է՝ 
 	- սահմանել «շահերի բախում» և «փոխկապակցված անձ» հասկացությունները.
 - ՀՀ կառավարությանը վերապահել հանրային պաշտոն զբաղեցնող անձանց, հանրային ծառայողի և  կազմակերպության պաշտոնատար անձանց ազդեցության մակարդակի բարձրացման դեպքերը սահմանելու իրավասություն: Ընդ որում նախատեսվում է ունենալ թվով 5 մակարդակ.
- 1-ին մակարդակում ներառվող պաշտոնատար անձանց հետ շահերի բախում ունեցող կազմակերպությունները չեն կարող մասնակցել գնման գործընթացներին: «Գնումների մասին» օրենքով նախատեսված լիազորված մարմնի գործառույթները համակարգող նախարարի տեղակալը ներառվում է 1-ին մակարդակում.
· 2-րդ մակարդակում ներառվող պաշտոնատար անձանց հետ շահերի բախում ունեցող կազմակերպությունները չեն կարող մասնակցել տվյալ պատվիրատուի և վերջինիս կառավարմանը հանձնված առևտրային և ոչ առևտրային կազմակերպությունների կողմից կազմակերպվող գնման գործընթացներին:
Երկրորդ մակարդակում պարտադիր ներառվում են քաղաքական պաշտոն զբաղեցնող անձիք:
· 3-րդ մակարդակում ներառվող պաշտոնատար անձանց հետ շահերի բախում ունեցող կազմակերպությունները չեն կարող մասնակցել տվյալ պատվիրատուի կողմից կազմակերպվող գնման գործընթացներին:
Երրորդ մակարդակում պարտադիր ներառվում են մարմինների ղեկավարները, բացառությամբ երկրորդ մակարդակում ներառված անձանց, գլխավոր քարտուղարներն ու աշխատակազմի ղեկավարները, գործադիր մարմնի ղեկավարը և տեղակալը, կառավարիչը և նրա տեղակալը, խորհրդի, գործադիր և կառավարման մարմնի անդամները, պետական կամ համայնքային հիմնարկների ղեկավարները և տեղակալները: 
· 4-րդ մակարդակում ներառվող պաշտոնատար անձանց հետ շահերի բախում ունեոցող կազմակերպությունները չեն կարող մասնակցել տվյալ պաշտոնատար անձի համակարգման կամ կազմակերպման ներքո գտնվող միավորի կարիքների բավարարման համար կազմակերպվող գնման գործընթացներին:
Չորրորդ մակարդակում պարտադիր ներառվում են կառուցվածքային միավորների ղեկավարները:   
· -հինգերորդ մակարդակում ներառված պաշտոնատար անձանց դեպքում գործում են ՞Գնումների մասին՞ օրենքի 33-րդ հոդվածի 6-րդ և 7-րդ մասերով նախատեսված կարգավորումները, համաձայն որոնց եթե պաշտոնյան գնահատող հանձնաժողովի անդամ է, ապա վերջինս չի կարող մասնակցել հանձնաժողովի աշխատանքներին, եթե հանձնաժողովի գործունեության ընթացքում պարզվում է, որ վերջիններիս հիմնադրած կամ բաժնեմաս (փայաբաժին) ունեցող կազմակերպությունը կամ իրենց մերձավոր ազգակցությամբ կամ խնամիությամբ կապված անձը (ծնող, ամուսին, երեխա, եղբայր, քույր, տատ, պապ, թոռ, ինչպես նաև ամուսնու ծնող, երեխա, եղբայր, քույր, տատ, պապ, թոռ) կամ այդ անձի հիմնադրած կամ բաժնեմաս (փայաբաժին) ունեցող կազմակերպությունը տվյալ ընթացակարգին մասնակցելու համար ներկայացրել է հայտ: Տվյալ ընթացակարգի առնչությամբ շահերի բախում ունեցող գնահատող հանձնաժողովի անդամը անհապաղ ինքնաբացարկ է հայտնում: Հանձնաժողովի անդամները ստորագրում են շահերի բախման բացակայության մասին հայտարարություն, որը պայմանագիր կնքելու մասին որոշման հետ հրապարակվում է տեղեկագրում: Ընդ որում, երբ ազդեցության մակարդակի պատկանելիություն սահմանված չէ, պաշտոնատար անձը համարվում է հինգերորդ մակարդակում ներառված.
          - սահմանափակել նշված անձանց (բացառությամբ 5-րդ մակարդակի) հետ փոխկապակցված ընկերությունների՝ գնման գործընթացներին մասնակցելու հնարավորությունը.
-սահմանել, որ բոլոր այն դեպքերում, երբ պայմանագիրը կնքելուց հետո բացահայտվում է, որ մինչև պայմանագրի կնքումը, առկա է եղել շահերի բախման իրավիճակ, ապա գործարքը համարվում է առոչինչ և պայմանագրի կողմ հանդիսացող՝ ընտրված մասնակիցը պատվիրատուին վերադարձնում է գործարքով իր ամբողջ ստացածը, իսկ պատվիրատուն պայմանագրի կողմ հանդիսացող՝ ընտրված մասնակցին ոչինչ չի վերադարձնում, ներառյալ իրական վնասը կամ բաց թողնված օգուտը:
Նշված հանգամանքը հանդիսանում է մասնակցին ՙՙսև ցուցակում՚՚ ներառելու հիմք:


	2.
	Ընթացիկ իրավիճակը և խնդիրները

	
	Գործող կարգավորումները չեն նախատեսում պետական բարձրաստիճան պաշտոնյաների և նրանց ընտանիքի անդամներին հետ փոխկապակցված ընկերությունների գնման գորընթացներին մասնակցելու սահմանափակումներ:
Նախագծով առաջարկում է ներդնել նման սահմանափակումներ նախատեսող համակարգ՝ ըստ ազդեցության մակարդակների:

	 3.
	Տվյալ բնագավառում իրականացվող քաղաքականությունը

	
	Տվյալ բնագավառում իրականացվող քաղաքականության փոփոխություն չի նախատեսվում:

	4.
	Կարգավորման նպատակը և բնույթը

	
	Նախագծով առաջարկվում է կատարելագործել հանրային գնումների ոլորտում շահերի բախման և հակակոռուպցիոն կառուցակարգերը:

	5.
	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է ՀՀ ֆինանսների նախարարության կողմից:

	6.
	Ակնկալվող արդյունքը

	
	Նախագծի ընդունման արդյունքում կկատարելագործվեն հանրային գնումների ոլորտում շահերի բախման և հակակոռուպցիոն կառուցակարգերը:

	7.
	Տեղեկատվություն նախագծի ընդունմամբ այլ իրավական ակտերի ընդունման անհրաժեշտության կամ բացակայության մասին

	
	Նախագծի ընդունմամբ փոփոխություններ կկատարվեն ՀՀ կառավարության 04.05.2017թ. թիվ 526-Ն որոշմամբ հաստատված գնումների գործընթացի կազմակերպման կարգում:

	8.
	Տեղեկատվություն՝ լրացուցիչ ֆինանսական միջոցների անհրաժեշտության և պետական կամ տեղական ինքնակառավարման մարմնի բյուջեի եկամուտներում և ծախսերում սպասվելիք փոփոխությունների մասին

	
	Նախագծի ընդունմամբ պետական կամ տեղական ինքնակառավարման մարմնի բյուջեում ծախսերի և եկամուտների էական ավելացում կամ նվազեցում չի նախատեսվում:

	9.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ:

	
	Նախագծի ընդունումը բխում է ՀՀ կառավարության 26.10.2023թ. թիվ 1871-Լ որոշմամբ հաստատված՝ ՀՀ հակակոռուպցիոն ռազմավարությունից բխող 2023-2026 թվականների գործողությունների ծրագրից /Գործողություն 4.10՝ Կատարելագործել հանրային գնումների ոլորտում շահերի բախման և հակակոռուպցիոն կառուցակարգերը/:




